
ಖಂಡಿತವಾಗಿಯೂ ಅಲ್ಲಾಹು ಪ್ರತಿಯೊಂದು ವಿಷಯದಲ್ಲೂ 'ಇಹ್ಸಾನ್'
(ಉತ್ತಮವಾಗಿ ಮಾಡುವುದು) ಅನ್ನು ವಿಧಿಸಿದ್ದಾನೆ

ಅಬೂ ಯಅಲಾ ಶದ್ದಾದ್ ಇಬ್ನ್ ಔಸ್ (ಅಲ್ಲಾಹು ಅವರ ಬಗ್ಗೆ ಸಂಪ್ರೀತನಾಗಲಿ) ರಿಂದ ವರದಿ: ಅಲ್ಲಾಹನ
ಸಂದೇಶವಾಹಕರು (ಅವರ ಮೇಲೆ ಅಲ್ಲಾಹನ ಕೃಪೆ ಮತ್ತು ಶಾಂತಿಯಿರಲಿ) ಹೇಳಿದರು: "ಖಂಡಿತವಾಗಿಯೂ

ಅಲ್ಲಾಹು ಪ್ರತಿಯೊಂದು ವಿಷಯದಲ್ಲೂ 'ಇಹ್ಸಾನ್' (ಉತ್ತಮವಾಗಿ ಮಾಡುವುದು) ಅನ್ನು ವಿಧಿಸಿದ್ದಾನೆ.
ಆದ್ದರಿಂದ, ನೀವು ಕೊಲ್ಲುವಾಗ ಉತ್ತಮ ರೀತಿಯಲ್ಲಿ ಕೊಲ್ಲಿರಿ. ಮತ್ತು ನೀವು (ಪ್ರಾಣಿಯನ್ನು)

ವಧೆ ಮಾಡುವಾಗ ಉತ್ತಮ ರೀತಿಯಲ್ಲಿ ವಧೆ ಮಾಡಿರಿ. (ಅದಕ್ಕಾಗಿ) ನಿಮ್ಮಲ್ಲೊಬ್ಬನು ತನ್ನ
ಚೂರಿಯನ್ನು ಹರಿತಗೊಳಿಸಲಿ, ಮತ್ತು ತಾನು ವಧೆ ಮಾಡುವ ಪ್ರಾಣಿಗೆ ಆರಾಮವನ್ನು ನೀಡಲಿ (ಅದನ್ನು

ಕಷ್ಟಪಡಿಸದಿರಲಿ)".
[صحيح] [رواه مسلم]

ಪ್ರವಾದಿಯವರು  (ಅವರ  ಮೇಲೆ  ಅಲ್ಲಾಹನ  ಕೃಪೆ  ಮತ್ತು  ಶಾಂತಿಯಿರಲಿ)  ಇಲ್ಲಿ  ತಿಳಿಸುವುದೇನೆಂದರೆ,
ಸರ್ವಶಕ್ತನಾದ  ಅಲ್ಲಾಹು  ಪ್ರತಿಯೊಂದು  ವಿಷಯದಲ್ಲೂ  ಉತ್ತಮವಾಗಿ  ವರ್ತಿಸುವುದನ್ನು  ನಮ್ಮ  ಮೇಲೆ
ಕಡ್ಡಾಯಗೊಳಿಸಿದ್ದಾನೆ.  ಉತ್ತಮವಾಗಿ  ವರ್ತಿಸುವುದು  ಎಂದರೆ,  ಆರಾಧನೆ  ಮಾಡುವಾಗ,  ಜನರಿಗೆ  ಒಳಿತು
ಮಾಡುವಾಗ ಮತ್ತು ಜನರಿಗೆ ತೊಂದರೆಯಾಗುವುದನ್ನೂ ತಡೆಗಟ್ಟುವಾಗ ಸದಾ ಅಲ್ಲಾಹನ ಬಗ್ಗೆ ಪ್ರಜ್ಞೆಯನ್ನು
ಹೊಂದಿರುವುದು.  ಈ  ಉತ್ತಮ  ವರ್ತನೆಯು  ಪ್ರಾಣಿಗಳನ್ನು  ಕೊಯ್ಯುವಾಗಲೂ  ಇರಬೇಕು.  ಪ್ರತೀಕಾರಕ್ಕಾಗಿ
ಕೊಲ್ಲುವಾಗ,  ಹೆಚ್ಚು  ನರಳದೆ  ಅತ್ಯಂತ  ಸುಲಭವಾಗಿ  ಮತ್ತು  ವೇಗವಾಗಿ  ಜೀವ  ಹೋಗುವ  ವಿಧಾನವನ್ನು
ಆರಿಸುವುದು  ಉತ್ತಮ  ವರ್ತನೆಯಾಗಿದೆ.  ಪ್ರಾಣಿಯ  ಮೇಲಿರುವ  ಸಹಾನುಭೂತಿಯಿಂದ  ಚೂರಿಯನ್ನು
ಹರಿತಗೊಳಿಸುವುದು, ಪ್ರಾಣಿಗೆ ಕಾಣುವ ರೀತಿಯಲ್ಲಿ ಚೂರಿಯನ್ನು ಹರಿತಗೊಳಿಸದಿರುವುದು ಮತ್ತು ಇತರ
ಪ್ರಾಣಿಗಳು  ಕಾಣುವ  ರೀತಿಯಲ್ಲಿ  ಅದನ್ನು  ಕೊಯ್ಯದಿರುವುದು  ಪ್ರಾಣಿಗಳನ್ನು  ಕೊಯ್ಯುವಾಗ
ತೋರಬೇಕಾದ  ಉತ್ತಮ  ವರ್ತನೆಗಳಾಗಿವೆ.

